
Մայիսի 8-ին փաստաբան Ստեփան Ոսկանյանը Թբիլիսիի թիվ 8 բանտում հանդիպել է ջավախահայ քաղաքական-հասարակական գործիչ Վահագն Չախալյանին: Հանդիպման ընթացքում հայ փաստաբանի կանչով մեկուսարան է եկել նաեւ փաստաբան Նինո Անդրիաշվիլին, ով զբաղվում է ‎ֆրանսահայ փաստաբան Պատրիկ Արապյանի գործով: Հիշեցնենք, որ մայիսի 7-ին նշանակված դատական նիստի ընթացքում դատարանը լսել է գործի միայն  նախապատրաստական մասը, որից հետո նիստը հետաձգվել է: Դատական հաջորդ նիստը կկայանա մայիսի 29-ին:  

BAGIN ԼԿ հետ զրույցում Ստեփան Ոսկանյանը նշեց, որ Վահագն Չախալյանը գտնվել է ‎ֆիզիկապես լավ, իսկ հոգեպես` գերազանց վիճակում: Նրա նկատմամբ բռնության կամ այլ ազդեցության փաստ չի եղել: «Սակայն մայիսի 6-ի վաղ առավոտյան նրան մեկուսարանի աշխատակիցները ներման խնդրագիր են տվել ստորագրելու համար, ինչից Վահագն Չախալյանը կտրականապես հրաժարվել է: Այնուհետեւ 15 րոպե անց նույն աշխատակիցները նրան են ներկայացրել մեկ այլ ակտ, որով իբր նախատեսված է քրեական մեղադրանք` ներման խնդրագիրը ստորագրելուց հրաժարվելու համար, որի տակ ստորագրելուց եւս Վահագն Չախալյանը հրաժարվել է` ասելով, որ առանց իր փաստաբանի ներկայության որեւէ փաստաթուղթ չի ստորագրի»,-պատմում է Ստեփան Ոսկանյանը:       

Փաստաբանի խոսքերով` Չախալյանի հետ տեսակցության օրվա ավարտին  մեկուսարան են ժամանել երկու քննիչ եւ մեկ թարգմանիչ, ովքեր պետք է հարցաքննեին Վահագն Չախալյանին` իր նկատմամբ ապրիլի 16-ին իրականացված բռնարարքների կապակցությամբ: 

«Քննիչներն ինձ թույլ չտվեցին մասնակցել հարցաքննությանը` որպես Վահագն Չախալյանի պաշտպան: Այդ հանգամանքը պատճառաբանելով նրանով, որ ես համապատասխան օրդեր չունեմ այդ առանձին քրեական գործով Վահագն Չախալյանի շահերը պաշտպանելու համար: Հարցաքննությանը որպես պաշտպան մասնակցել է մյուս փաստաբանը` Զուրաբ Ռոստիաշվիլին, իսկ ինձ երկարատեւ պահանջներից հետո թույլատրել են ‎ֆիզիկապես ներկա գտնվել հարցաքննության ընթացքին», - շարունակում է Ստեփան Ոսկանյանը` ուշադրության հրավիրելով վրացական ոստիկանության իրականացրած խախտումներին ու մարդու իրավունքների ոտնահարումներին:  

Հարցաքննությունը ավարտվել է 1.5 ժամ անց, Վահագն Չախալյանը մանրամասն ցուցմունք է տվել իր նկատմամբ իրականացված բռնարարքների փաստի վերաբերյալ, սակայն չի նշել այդ անձանց անունները` պատճառաբանելով, որ հարկ եղած դեպքում, եթե նրանք ներկայացվեն ճանաչման, կարող է ճանաչել նրանց դեմքով: Հարցաքննությունից հետո քննիչները հեռացել են` ասելով, որ կարող են հետագայում եւս այդ կապակցությամբ լրացուցիչ հարցաքննեն Վահագն Չախալյանին:
Հ. Հ. հատուկ BAGIN ԼԿ համար


